
Los Angeles Plays Itself é un videoensaio de Thom Andersen sobre como os filmes 
teñen retratado a cidade dos Ánxeles. Tece Andersen, con coidado, metraxe de 
moreas de filmes feitos en e sobre a cidade, e constrúe gradualmente a súa tese 
sobre como Hollywood representou, ás veces de forma errónea, a súa cidade.

SOBRE
THOM ANDERSEN
Profesor da prestixiosa CalArts, escola de arte nos Ánxeles, Andersen, nado en 
Chicago no ano 1943, é un cineasta de afectos que compón unha filmografía non 
moi extensa, mais particularmente ben artellada e pensada con detalle. É talvez 
a súa faceta pedagóxica a que nos obriga, paseniño, a volver ollar para o cine ou 
para lugares de memoria —unha vez máis, non importa se eses lugares pertencen 
ás imaxes en movemento ou á realidade cotiá—, descubrindo o que está detrás, 
a tensa política do mundo en cada rostro dunha estrela de Hollywood ou nun 
mural comunitario perdido nunha calella dos Ánxeles.

Formado na usc School of Cinematic Arts dos Ánxeles, Thom Andersen fai os 
seus primeiros traballos académicos xa nos anos sesenta, coas curtametraxes Mel-
ting (1965), --- ------- (1966-67) —tamén coñecida coma A Rock and Roll Mo-
vie— e Olivia’s Place (1966-74). É, porén, coa súa primeira longametraxe que o 
realizador produce o seu primeiro traballo con folgos, a analizar a arqueoloxía do 
cine nos traballos do fotógrafo, pioneiro e experimentador Eadweard Muybridge. 
Neste filme, Andersen mostra xa a súa agudeza na análise política das imaxes e da 
súa propia produción. Neste sentido, veremos, aquí e en filmes posteriores, a for-
ma en que o seu traballo rescata as imaxes perdidas nos arquivos do tempo e olla 
para elas cunha nova mirada, comprometido nunha visión marxista do mundo: 
quen explota e quen é explotado.

Por exemplo, con Red Hollywood, de 1996 —realizado con Noël Burch—, Thom 
Andersen analiza os trazos comunistas de guionistas e realizadores que foron 
silenciados na historia do cine logo da caza de bruxas protagonizada polo senador 
Joseph McCarthy e da que resultou unha listaxe negra destes e doutros autores. 
(...) É un filme de extrema pedagoxía —e foi editado tamén un libro homóni-
mo— e lanza, definitivamente, o método de traballo que culminou na sua obra 
mestra: Los Angeles Plays Itself, filme que comezou por ser un conxunto de clases 
que Andersen impartía en CalArts.

Los Angeles Plays Itself é un videoensaio avant la lettre en que desmonta a repre-
sentación do espazo no cine. Para Andersen, o espazo é un factor político porque 
implica unha relación do realizador co que é retratado. (...) O método será sempre 
o mesmo: extractos de filmes montados sobre unha voz en off cristalina, peda-
góxica e mesmo irónica. É, así, a ironía unha das marcas do realizador, coma se 
só mirando dese xeito fose posible afrontar a máquina industrial de Hollywood. 

A ironía é, moitas veces, asociada a unha asumida nostalxia, unha das marcas dun 
cinéfilo incorrixible: saber que o gran cine é raro e que o pasado encerra obras 
determinantes da historia da arte.

Texto de Daniel Ribas, tirado do catálogo de Porto / Post / Doc 2015. Tradución ao galego: CGAI.

SOBRE
LOS ANGELES PLAYS ITSELF

Se cadra é difícil detectar nun primeiro visionado de Los Angeles Plays Itlself que o 
filme é, de feito, un manifesto. Pero non todos os manifestos están escritos cunha 
ampla gama tipográfica, afirmacións categóricas e signos de exclamación. Algúns 
dos programas máis radicais do século xx foron escritos en pouco máis que for-
migón e chapa, e o videoensaio de Andersen é tan só un discreto logro: radical na 
forma mais modesto na aparencia. De examinarmos un dos aspectos máis funda-
mentais do cinema —a transformación dun mundo tridimensional nunha imaxe 
bidimensional—, Andersen ofrécenos algo así coma unha nova teoría fílmica. No 
canto de louvar filmes baseados unicamente nas súas achegas formais, o criterio 
de Andersen sobre o que converte un filme en bo, fermoso e verdadeiro, semella 
ter a súa orixe nunha provocadora declaración: «Polo xeral, a realidade é máis rica 
cá nosa imaxinación». Se analizamos a lendaria historia das filmacións na «cidade 
máis fotografada do mundo», Los Angeles Plays Itself revela non só os diversos 
pensamentos que os cineastas e os seus filmes deitan sobre a súa cidade natal, 
senón tamén a ideoloxía contida en cada xeito de mirar. Andersen argumenta que 
os máis celebrados «filmes sobre LA», incluíndo Chinatown, Blade Runner e LA 
Confidential, son de feito visións cínicas sobre a futilidade da resistencia. Contra 
este arraigado mito da cidade caída, que ha pagar por sempre os pecados de seus 
pais, o cineasta formula unha historia alternativa, unha historia que os propios fil-
mes, se cadra sen se decatar, rexistraron. A amplitude da investigación de Ander-
sen é ben xenerosa, e abrangue dende o cine sonoro Pre-Code até a pornografía 
experimental, pero en última instancia sinala unha insurxencia do neorrealismo 
que revela as partes máis agochadas da cidade. Aínda que ás veces a realidade que 
pintan é escura, sortéase o cinismo que podería estragar un filme, polo demais, 
abraiante. Eses filmes son tan radicais como a realidade, algo ao que tamén aspira 
Los Angeles Plays Itself.

Fragmento de Los Angeles in Theory and Practice, Madison Brookshire. Tirado de http://www.brightlightsfilm.
com/68/68LAplaysitself.php. Tradución ao galego: Cineclube de Compostela.


